
London Mining -  Vit halda reglurnar

Herfyri skrivaðu donsk bløð, at nøkur av teimum útlendsku vinnufeløgunum, 

sum hava stórar ætlanir í Grønlandi, ætla at leggja tað grønlendska virksemið 

í dótturfeløg, sum eru skrásett í sokallaðum skattaskjólum. Avleiðingin av 

hesum bleiv sambært bløðunum, at Grønland misti skattin av inntøkunum hjá 

feløgunum. Eitt av feløgunum, sum varð tikið fram í hesum viðfangi, var 

London Mining, sum arbeiðir við einari stórari námsætlan á Nuuk-leiðini. Men 

felagið sigur tíðindini í teimum donsku fjølmiðlunum vera villleiðandi. Í einari 

frágreiðing skrivar felagið -  -London Mining Plc, sum eigur 100 prosent av 

LMG, skal hervið siga frá, at bygnaðurin í móðurfelagnum og tess 

holdingfeløgum skerjir ikki skattgjaldingina í Grønlandi, tí LMG heldur til í 

Grønlandi og hevur skattskyldu har. Sostatt heldur felagið lógina um ráevni í 

Grønlandi, skrivar forstjórin í London Mining, Graham Hossie, millum annað í 

frágreiðingini til fjølmiðlarnar. Hann leggur afturat, at tað áliggur London 

Mining at halda sínar skyldur mótvegis teimum londum og stjórnum, sum 

felagið arbeiðir hjá, og at felagið altíð virðir skattalógirnar og lógarverkið 

annars í hesum londunum.

